
Góðu tit øll 

  

Í dag er ein góður dagur. Ein dagur, sum fólk í Fámjin hava bíðað eftir í tolni, í næstan 30 ár er mær 

fortalt. Í dag letur Fámjinstunnilin loksins upp fyri almennari ferðslu.  

 

Hjartaliga til lukku tit og vit øll. 

 

Gamli vegurin um Øraskarð er nú vorðin søga. Ein mynd av farnum døgum. Í staðin hava vit fingið 

eina nýggja, trygga og nútímans farleið. Eina farleið, sum fer at vera til stórt gagn fyri alt 

nærumhvørvið her. Eina farleið inn í framtíðina. 

 

Arbeiðið hevur verið trupult. Tað hava riðið stórar mongdir av gróti og tilfari undan loftinum í 

tunlinum, meðan arbeitt hevur verið. Tað hevur verið eitt satt knoss at gjørt tunnilin. Men at geva 

upp hevur ongantíð verið eitt eyðkenni fyri okkum føroyingar. Og nú er komið á mál. Og av tí, at 

mann vann á avbjóðingunum og ikki gav upp, er dagurin í dag eisini tað betur.  

 

Við dugnaskapi, dirvi og treysti hjá Landsverki, byggifeløgum og verkafólki kunnu vit her í dag 

hátíðarhalda hesa løtuna. Takk fyri tykkara tøk og væla verk.  

 

Fámjin hevur fostrað undangongumenn og kvinnur. Ikki slepst undan at nevna bygdarsonin Jens 

Oliver Lisberg, sum, saman við vinum sínum, evnaði til føroyska flaggið, Merkið.  

 

Jens Oliver Lisberg var tann fyrsti, ið heysaði Merkið á stong í Føroyum, og var tað sjálvandi í 

heimbygd síni, Fámjin. Sama flaggið, sum nú hongur í Fámjins kirkju, og er ein dýrgripur í søgu 

okkara sum tjóð. 

 

Merkið er í dag vundið í húnar hátt á hesum staði, og veittrar tað víða um lond. Merkið savnar 

okkum sum tjóð, og eitt gott infrakervi savnar okkum saman til eitt samfelag. Einar Føroyar. 

 

Útbyggingin av infrakervinum hevur verið ófatiliga stór í Føroyum, við vegum, tunlum á landi, 

undirsjóvartunlum, brúm, havnum og øðrum. Og vit skulu sjálvandi halda áfram við at knýta okkum 

sum samfelag enn tættari saman.  

 

Men vit sleppa ikki longur undan, at neyðugt verður nú eisini at raðfesta viðlíkahald av 

infrakervinum hægri í komandi árum. Tí hóttafall byrjar at hómast runt um, og tað mugu vit 

fyrihalda okkum til og gera nakað við. 

 

Men lat ongan iva vera um, at vit eru ikki komin á mál enn við okkara útbyggingum. Føroyar skulu 

framhaldandi bindast saman, soleiðis at vit kunna búgva, virka, arbeiða og ferðast í øllum landinum 

uttan stórvegis hóvasták. Eitt gott og trygt vegasamband er avgerandi fyri tað.  

 

Føroyar eru ikki einans fremst millum lond í hondbólti, men eisini við at byggja land. Nú verður 

arbeitt hart og miðvíst við at fáa vegasamband millum meginlandið og Suðuroynna. Tá tunnilin er 



gjørdur, verða 99 % av øllum føroyingum knýttir saman við føstum vegasambandi. Og tað er 

einastandandi, og gleða vit okkum til tann dagurin upp rennur.  

 

Takk til Landsverk, Jarðfeingi, J&K Petersen, Metrostav, Landsbyggifelagið og El- Service, sum 

hava skipað verkætlanina og staðið fyri arbeiðinum at gera nýggju farleiðina til Fámjins.  

 

Til lukku Fámjin, hetta er tykkara dagur, njóti hann, og til lukku alt Føroya fólk. 

 

Takk fyri. 


